
III Mühazirə
Qaraxanilər dövləti

Plan:

1. Qaraxanilər dövlətini yaradan tayfalar

2. Dövlətin yaranması və inkişafı

3. İslamın qəbulu

4. Dövlətin parçalanması və süqutu

5. İctimai-iqtisadi münasibətlər

Qaraxanilər dövlətinin tarixilə bağlı mənbələrin böyük əksəriyyəti dövrümüzə qədər gəlib çatmamışdır. Həmin tarix əsərlərinin yalnız bəzilərinin adı məlumdur. Onlar haqda məlumatlar xaqanlığın hüquqlarından kənarda olan ərəb və fars müəlliflərinin əsərlərində bizə çatmışdır. Yeganə qaraxani tarixçisi Mahmud Qaşqarinin “Tarixi Qaşqar” əsəri yalnız XIII əsr müəllifi Camal Qərşinin əsərində verilmiş çox da böyük olmayan parçalar şəklində məlumdur. Tarixşünaslığın olmaması hələ Qaraxanilərin son müasirləri tərəfindən qeyd olunmuşdur. Məsələn, fars ədəbiyyatçısı Nizami Əruzi 1156-cı ildə yazırdı: “Xaqan sülaləsindən onlar şahların adları yalnız şairlərin sayəsində qalmışdır”.

IX yüzillikdə Yeddusuda ən əhəmiyyətli türk tayfası köç yerləri olduqca böyük bir məsafədə - Şərqi Türküstanda Talas vadisindən Tarimə qədər yayılmış karluklar idi. Bu köçlər bir çox Кyerlərdə karvan yolları boyunca gedir və cənubdan İssık-Kulu ötüb keçirdi. Karvan yolları ilə karluk mülklərinin qərbindən şərqinə getmək üçün 30 gün tələb olunurdu. Karluklar Yeddisuda hələ 766-cı ildə, türkəşlərin darmadağın olunmalarından və ölkədə hakimiyyəti ələ keçirdikdən sonra məskunlaşmışdılar. Karluklar yalnız kəndlərdə deyil, şəhərlərdə də (iri karluk şəhərləri – Kulan və Merkə) yaşayırdılar və kifayət qədər yüksək mədəni səviyyəyə malik idilər. təsərrüfat fəaliyyətlərinə görə onlar xəzlik heyvandarlıqla, köçəri maldarlıqla, əkinçiliklə məşğul olurdular. 

Karluklar paytaxt Qara-Orda ilə öz dövlətlərini yaratmışdılar. Uyğur xaqanlığının süqutundan sonra karlukların başçısı – Bilgə Gül Qədir-xan özünü uyğurların davamçısı hesab etməyə başladı. 

Yeddisuda ikinci böyük türk tayfası çigillər idi. Onlar Taraz rayonunda da yerləşmələrinə baxmayaraq, başlıca olaraq, İssık-Kul gölündən şimal-qərbdə yaşayırdılar. Karluklar kimi onlar da şəhərlərdə və kəndlərdə yaşayır, böyük sürülərə ashiblik edirdilər – bir sözlə, bu varlı xalq idi. 

Yeddisunu qismən tutmuş üçüncü böyük türk tayfası yağmalar idi. Onlar Qaşqar şəhəri istiqamətində, İssık-Kul gölündən cənubda yaşayırdılar, bununla belə, onların köçlərinin böyük hissəsi Şərqi Türküstanda yerləşirdi. Onların başlıca sərvətləri at ilxılarında və qoyun sürülərində cəmlənmişdi. Yağmalar daha döyüşkən türk tayfası kimi tanınmışdılar. 

X əsrdə Yeddisunun cənub-qərb hissəsində hələ də türkəşlərin qalıqları yaşayırdılar. Onların bir çoxu artıq otoraq həyat tərzinə keçərək şəhərlərdə yaşayırdılar. Köçərilərin oturaq rayonlarla və varlı şəhərlərlə qonşuluqda yerləşməsi onlar arasında mal mübadiləsinin artmasına səbəb oldu. Köçərilər çöldən qullar, dəri, yun, ət, mal-qara gətirir və bu malları parça, darı, buğda, metal məmulatlarına və sənətkarların və əkinçilərin hazırladıqları digər məhsullarla dəyişirdilər. 
Oturaq rayonlarla və şəhərlərlə ticarətdəki gəlirlərdə maraqlı olan köçəri yuxarı təbəqələri öz təsərrüfatlarının (maldarlıq) əmtəə məhsullarının artırılması məqsədilə ən yaxşı torpaqları zəbt edirdilər. çöldə yaşamaq yoxsullar üçün getdikcə çətinləşirdi. Beləliklə, köçərilər arasında oturaq əkinçilik əməyinə tələbat yaranırdı. 
Bilgə Gül Qədir-xan karlukları, çigilləri, yağmaları və türkəşləri sonralar xan sülaləsinin banisi Əbdülkərim Qaraxanın adı ilə (956-cı ildə vəfat etmişdir) Qaraxanilər xaqanlığı adlanacaq vahid dövlətdə birləşdirməyə başladı. Karluklar və çigillər dövlət aparatında və orduda mühüm vəzifələr tuturdular, onların tayfaları Qaraxanilər dövlətinin yaradılmasında olduqca böyük rol oynamışdılar. Ən döyüşkən türk xalqlarından olan yağmaların nümayəndələri də ali sərkərdə vəzifələrini tuturdular. 
XI-XII yüzilliklərin mənbələrində olan tarixi tarixi məlumatlar qaraxani türk aristokratiyasının hakimiyyətinin güclənməsi və qüdrətinin artması barədə danışmağa imkan verir. Xaqanlıqda ali pillədə xaqanlar, ileklər, bəylər dayanırdılar. Xanlar və ileklər “təmiz” (“ağ sümük”) kateqoriyasına aid edilir və səma ilə günəşin ilahi təcəssümü hesab olunurdular: onlar ipək və atlas çadırlara, saraylara, qərargahlara, qəsrlərə və qalalara malik idilər. Qaraxanilər dövləti ilekxanlar titulunu daşıyan və Qaraxani sülaləsinin üzvləri dayanan ayrı-ayrı mülklərə bölünürdü. 

İlekxanlarla xanlar-xanı arasındakı əlaqə möhkəm deyildi. İlekxanlar müstəqilliyə can ataraq, daim öz aralarında düşmənçiliklə yaşayırdılar və buna görə də çox zaman onlar Qaraxani sülaləsinin başçısı ilə gərgin münasibətlərdə olurdular. 

Yeddisu türkləri bütün dinlərə - buddizmə, xristianlığa, manixeyçiliyə – olduqca dözümlə yanaşırdılar, lakin əsas aparıcı tanrıçılıq qalırdı. Bununla belə, 910-u ildə islam rəsmi dövlət dini oldu. Karluklar fəal işğalçı siyasət aparırdılar və 90-cı illərin əvvəlində bütün Mərkəzi Tyan-Şanı və Yeddisunu tutaraq, tabe edilmiş əhali arasında güc yolu ilə islamı yayırdılar. 90-cı illərin ortalarına doğru şimal-şərqdə Qaraxanilər xaqanlığının sərhədləri Balxaş, Sasık-Kul və Ala-Kul gölləri xəttindən keçməyə başladı, sonralar qaraxanilər öz hakimiyyətlərini İrtış vadisinə kimi yaydılar. 
920-ci ildə yağma tayfasının yabğusu Satuk olur. 932-ci ildə o, islamı qəbul edir və adını müsəlman adı olan Əbdülkərimlə dəyişir. Osmanlı tarixçisi Münəccimbaşıya görə o, islamı qəbul etmiş ilk türk olmuşdur. 940-cı ildə doğma atasının öldürülməsilə bağlı fitva alır, o çox güman ki, islamı qəbul etmək istəmirdi. Bundan sonra Satuk ali hakimiyyətə öz hüquqlarını bildirərək Qaşqarda taxta çıxır və “xaqan” titulunu qəbul edir. 

Satukun varislərinin - Boqra xanın (920 - 955) və Musa ibn Əbdülkərim Boqra-xanın  (956 - 958) hakimiyyətləri dövründə xaqanlıqda islamlaşma başladı. Ərəb dilindən hakimin ali titulu mənimsənilir – sultan əl-Səlatin ancaq bununla belə, xaqan, ilek və təkin kimi türk titulları da öz əhəmiyyətlərini itirmədilər. 

Musanın qardaşı Arslan-xan titulunu götürçmüş olan Süleyman ibn Əbdülkərimin (958 — 970) hakimiyyəti dövründə xaqanlığın bütün əhalisi islamı qəbul etdi. 960-cı ildə çoxsaylı türklər – “200 min çadır” (İbn əl-Əsir və İbn Miskəveyh) islamı qəbul etdi və bununla da ilk müsəlman türk dövlətlərindən biri yaranmış oldu. Mənbələri analiz edərək güman etmək olar ki, islamı qəbul edən  kütlələr özlərinin köhnə inamlarını yeni müsəlman inamları ilə uyğunlaşdıraraq, nə isə bir sintez yaratdılar, lakin inzibati kadrların neofitlərin qızğınlığı ilə alışıb-yanan inamlı müsəlman-sünnilərdən ibarət olmalarına inanmamağa heç bir əsas yoxdur. 
Beləliklə, üç əsr ərzində Dar əl-İslam olanın hüdudlarından kənarda müsəlman, ancaq bununla belə, tipik türk xanlığı yaranmış oldu. Bu hadisə türk və islam dünyasının tarixini dəyişdi. Islamın bayrağı türklərə keçdi və qısa müddətdən sonra türklər demək olar ki, bütün islam aləmini təmsil etməyə başladılar.

Iran Samanilərinə gəldikdə isə Yeddisu onlar üçün həmişə dadlı tikə olmuşdu və dəfələrlə onu işğal etməyə cəhd etmişdilər, lakin onların cəhdləri uğurla nəticələnmirdi. Həmin vaxt ərzində isə qaraxanilər (karluklar, türkəşlər, çigillər, yağmalar, oğuzlar və dr.) vahid dövlətdə birləşərək, Şərqi Türküstanda və Yeddisuda ərəb işğalçılarına mane oldular. 

 990-cı ildə qaraxanilər Məvarənnəhrə yürüş təşkil etdilər. samanilər dövlətindəki vəziyyət onlara əlverişli şərait yaradırdı: samanilərdə mərkəzdən qaçan qüvvələr bütün dövlət strukturlarını ələ keçirərək, ən yüksək həddə çatmışdılar, artıq şəhərlər və bütöv rayonlar müstəqil mülklər kimi çıxış edirdilər. Bundan başqa, ərəb və fars müəlliflərinin məlumatlarına əsasən, hələ qaraxanilərin gəlişlərindən əvvəl Oş və Uzgen şəhərlərinin ətraflarında çoxlu türk yaşayırdı və bu da müəyyən dərəcədə Fərqanənin fəthini asanlaşdırdı. Talas, Şaş, İlak vilayətlərinin yerli hakimləri üzərində süzerenitet yaratdıqdan sonra qaraxanilər 922-ci ildə qoşunlarını Buxaraya doğru yönəltdilər və döyüşsüz tutdular. Lakin qaliblər tezliklə Buxaranı tərk edərək Məvarənnəhrin ən yaxşı şəhərinə - Səmərqəndə yönəldilər və bundan da həmin dövrdə Səmərqəndin hakimi olan Nuh ibn Mansur dərhal istifadə edərək öz dəstəsini Buxaraya apardı. 996-cı ildə türklər Buxaraya hücumlara yenidən başladılar. Onların manevrlərindən xəbər tutan Nuh kömək üçün Səbuktəkinə müraciət etdi. O, böyük ordu ilə Nuhun yardımına gəldi. Səbuktəkin Keş rayonunda düşərgə qurduqdan sonra Nuhun öz dəstəsilə ona birləşməsini tələb etdi. Bu Samani əmirinin suveren hüquqlarına qarşı birbaşa çağırış kimi səslənirdi. O, əlbəttə ki, etiraz etdi və Səbuktəkinin özünün Buxaraya gəlməsini tələb etdi. Cavabında Səbuktəkin özünün əvəzində 20 minlik ordu göndərdi və faktiki olaraq Buxarada hakimiyyəti ələ keçirdi. Bundan sonra Səbuktəkin nüfuz dairəsi haqda qaraxanilərlə danışıqlara başladı. Danışıqların nəticəsi olaraq bütün Sırdərya hövzəsi Qaraxanilərə keçdi. 
Müqaviləyə uyğun olaraq Səbuktəkin Amudəryadan cənubda olan torpaqların, ilk növbədə isə, Xorasanın tam sahibinə çevrildi. Beləliklə, Samanilərə faktiki olaraq, Məvarənnəhrin yalnız mərkəz hissəsi saxlanıldı. Bütün bu qərarlar artıq bütün nüfuzunu itirmiş olan Nuhun razılığı olmadan qəbul olunmuşdu. 

999-cu ildə samaniləri devirərək, Qaraxanilər dövləti özündə Şərqi Türküstanın bir hissəsini, Yeddisunu, Şaşı, Fərqanəni və qədim Soqd şəhərini birləşdirən Qaşqardan Amudəryaya qədər olan ərazilərə sahib oldu. 

Döyüşçülərlə birlikdə Məvarənnəhrə öz sürülərilə köçərilər də gəldilər ki, bununla əlaqədar olaraq, torpaqların əhəmiyyətli hissəsi Qaraxanilər sülaləsinin dayağı olan köçəri türk tayfalarının mülkləri oldu. 

Qaraxanilərin əsas məşğuliyyətləi maldarlıq idi, lakin təsərrüfatda atçılıq başlıca rol oynayırdı. Adi çöl cinslərindən başqa, onlar cıdır və yük atları yetişdirirdilər. Köçərilər Qaraxani ordusunu seçmə ayğırlar, araba atları, heyvandarlığın müxtəlif məhsulları: qımız, süd, yun, ət, quru şor (kurtop) ilə təchiz edirdilər. Qaraxani türkləri qismən əkinçiliklə də məşğul olurdular, lakin əsasən çoxdan Mərkəzi Asiya çöllərində becərilən darı yetişdiridilər. 

Qaraxanilər beynəlxalq tranzit ticarətində iştirak edən tanınmış tacirlər də idilər. Türk dəstələri çox zaman uzaq səfərlərə yollanan karvanlar üçün mühafizəçi olurdular. Mübarəkşah yazırdı ki, türklər qonşu vilayətlərə Səmərqənddən cənubdakı dağlardan çıxarılan gümüş, qızıl, dəmir və civə ixrac edirdilər. Mərkəzi Asiyanın və indiki Qazaxıstanın ayrı-ayrı rayonlarından köçərilər, xüsusilə də, qıpçaqlar heyvan xəzlərini qonşu əkinçi xalqların sənətkarlıq məmulatları ilə mübadilə edirdilər. 
Natural mübadilənin geniş yayılmasına baxmayaraq, pul münasibətləri də inkişaf edirdi. Onların satış üçün gətirdikləri əsas məhsul çox zaman valyuta ekvivalenti funksiyasını yerinə yetirən mal-qara idi. Ticarətdə həmçinin Xarəzmdə, Məvarənnəhrdə, Xorasanda, İranda kəsilmiş pullardan da istifadə olunurdu. Qədim vaxtlardan başlayaraq, “yarmaq” və “axça” adlanan pul vahidləri də tədavüldə idi. Tədavüldə digər valyuta da aqra və pul da vardı. 

Qaraxanilər xaqanlığı Mərkəzi Asiya vahələrində yaşayan xalqların mədəni birləşməsində mühüm rol oynadı. Vahələrlə şəhərlər arasındakı müntəzəm iqtisadi və mədəni əlaqələr orbitinə geniş çöllərin sakinləri də qoşuldular. Ərəb işğalları və Mərkəzi Asiyanın islamlaşması yerli əhaliyə tamamilə yad olan ərəb dilinin müsəlman ilahiyyatında, rəsmi-məmur alımində və Soqd, Xarəzm aristokratiyası içərisində qələbəsinə gətirib çıxardı. Qaraxanilərin ağalığı dövründə Mərkəzi Asiyada islam və onun ilahiyyat-fəlsəfi əsası “kəlam” öz nüfuzunu daha da möhkəmləndirdi. 

XI əsrdə Qaraxanilər dövlətində türklər əhalinin əsas hissəsini təşkil edirdilər. Karluklar, çigillər, quzlar, oğuzlar, yağmalar və digər tayfalar tədricən ümumi dildə danışmağa başlayırlar. Doğrudur, həmin dilin daxilində nəsli-tayfa dilaletləri qalmaqda davam edirdi. Beləliklə, tədricən köhnəözbək dili formalaşır, eyni zamanda tacik dili də formalaşırdı. Soqdun, Toxarıstanın və Xorasanın qovşağında İrandilli dilləri birləşdirən və müasir tacik dilinin əsasını təşkil edən dəri dili təşəkkül tapır. 
Məvarənnəhrdə, Qaraxanilərin sarayında içərilərində ən görkəmliləri əmir Amaki Buxari, Rəşiri Səmərqəndi, Suzani Səmərqəndi və qəsidə, həcv və lirik şerlər yazan digərləri olan saray şairlərinin böyük qrupu toplaşır. Beləliklə, qaraxanilər yalnız hərbi qələbələrlə tanınmır və şöhrət əldə etmirdilər. Oturaq həyat tərzinə keçərək onlar özlərini alimlər, memarlar, sənətkarlar və şairlər kimi tanıdırdılar. 

Xaqanlığın başçısı ilek Nəsr qəznəvi hökmdarı Sultan Mahmudla 1001-ci ildə sərhədlərin müəyyənləşdirilməsi barədə razılığa gəlinməsinə baxmayaraq  sonuncu samanini aradan qaldırdıqdan sonra 1006-cı ildə Xorasanı işğal etmək qərarına gəldi. Başlıca sərhəd xətti Amudərya oldu. Qəznəvilər dövlətinin əraziləri isə müasir Əfqanıstan və Şimal-Qərqi İranın vilayətləri də daxil olmaqla Şimali Hindistanın sərhədlərindən Xəzər dənizinin cənub sahillərinə qədər uzanırdı. Bununla belə, 1005-ci ildə Sultan Mahmudun Hindistana yürüş etməsindən istifadə edərək ilek Nəsr Amudəryaya qoşun göndərdi: qoşunlardan biri Bəlxi, digəri isə Heratı tutdu. Sultan Mahmud qaraxanilərin hücumlarından xəbər tutanda sürətlə Hindistandan qayıtdı və Bəlxə yollandı. Sultan Mahmudun qoşunları yaxınlaşanda qaraxanilər Bəlxdən Termezə, sonra isə Məvarənnəhrə geri çəkildilər. 
Uğursuz yürüşə baxmayaraq ilek Nəsr Xorasana yeni yürüşə hazırlaşırdı. O, kömək üçün öz qohumuna, Xotən hakimi (qaraxanilərin digər qolunun nümayəndəsi) Yusif Qədir-xana müraciət etdi və onunla birlikdə 40 minlik qoşunla Bəlxə yollandı. 1008-ci ilin başlanğıcında iki türk qoşunu: Qaraxani və Qəznəvi – Bəlx yaxınlığındakı çöldə qarşılaşdı. 
Qara geyinmiş, qurd ulaşmasını xatırladan “ur” döyüş çağırışlı Qaraxani türkləri hücuma başladılar. Sultan Mahmudun döyüşçüləri “Xotən melodiyalı türk mahnısını oxudular” və qaraxanilərin qarşısına çıxdılar və döyüş başladı. Sultan Mahmudun qoşununda türk qaraxanilərin tanış olmadıqları və döyüşməyi bacarmadıqları 500 fil vardı və bu da əsasən döyüşün taleyini həll etdi. Qaraxani qoşunları darmadağın edildilər. Bundan Qaraxanilərin Amudəryanın arxasına hücumları dövlət daxili çəkişmələrlə əlaqədar dayandı. Saray intiraqaları qırx ildən artıq davam etdi və nəticədə 1042-ci ildə Qaraxanilər dövləti iki müstəqil xaqanlığa ayrıldı. 

Şərqi Qaraxanilər dövlətinə Yeddisu, Çu, Talas, Seyhun, Fərqanə və İrtış çayına kimi Çinqar çölü, şərqdə Təkləməkan gölünə qədər olan torpaqlar daxil oldu. Şərq xaqanlığı öz növbəsində dövlətin idarə olunması ilə bağlı türk qanunlarına uyğun olaraq yenidən qərb və şərq hissələrinə bölündü. Şərq hissənin paytaxtı Balasaqun, qərb hissəninki əvvəlcə Talas, sonra isə Qaşqar oldu. 
Qərbi Qaraxani xaqanlığı da şərq və qərb hissələrinə bölündü. Şərq hissənin paytaxtı Səmərqənd, qərb hissəninki isə Buxara oldu. Bu bölgü araçəkişmələrinin daha da inkişaf etməsinə səbəb oldu. Belə ki, 1060-cı ildə qərbi Qaraxanilərin başçısı Şərqi Qaraxanilərin ölkəsindəki araçəkişmələrindən istifadə edərək Şaş, Axsikənd, Uzgənd, Kuz Ordanı onlardan aldı. 1068-ci ildə Qərbi Qaraxanilərin başçısının vəfatından sonra onun oğulları arasında başlayan hakimiyyət uğrunda mübarizədən Şərqi Qaraxanilər istifadə edərək bütün torpaqları geri qaytarmağa müvəffəq oldular. 

1125-ci ildə şərqdən yeni köçəri-işğalçılar – qarakitaylar gəldilər. 1128-ci ildə Qaraxanilər indiki Sintszyanın qərb vilayətlərinə soxulan qarakitaylar üzərində qələbə qazandılar. Qarakitaylar Qaraxanilərə düşmən olan kanqlı və qıpçaq türk tayfalarının köməyilə 1130-cu ildə Balasaqunu və Yeddisunun böyük hissəsini zəbt etdilər. 1137-ci ildə qarakitaylar Qaşqarı, Xotəni işğal edərək Məvarənnəhrə yürüş etdilər. Qaşqarı tutduqdan sonra qarakitaylar Qaraxani hakimlərini devirmədilər, onları öz vassalları kimi saxladılar. 1205-ci ildə Qaşqarda qarakitaylara qarşı yönəlmiş üsyan baş verdi, ancaq həmin üsyan uğur qazanmadı. 

Şərqi Qaraxanilərin sülaləsi 1210-cu ildə bitdi. Qərbi Qaraxanilərə gəldikdə isə onlarla səlcuqlar arasında düşmənçilik yaranmışdı. Nifaq alması Amudəryanın hər iki sahili oldu. 1072-ci ildə səlcuqlar Qaraxanilərə qarşı möhtəşəm yürüş təşkil edirlər və Termez, Bəlx şəhərlərində möhkəmlənirlər və bundan sonra vilayətdə xarici və daxili siyasət sahələrində təşəbbüslər bütövlükdə səlcuqlara keçir. 

1089-cu ildə nəhəng səlcuq ordusu Amudəryanı keçir və həmin ildə də sakinlərinin iandlı müqavimətindən sonra Buxara və Səmərqəndi tutur. Qaraxanilər üçün siyasi tənəzzül dövrü başlayır. Qeyd etmək lazımdır ki, Qaraxanilər dövlətinin zəifləməsinə xaqanlığın başçısı Arslan-xanın (1102-1130) və onun sələflərinin dövlətin idarə olunmasına can atan müsəlman ruhanilərinin yuxarı təbəqəsilə qarşıdurması oldu. Arslan-xan özünün xəstəliyilə əlaqədar oğlunu özünə şərik təyin etdikdə ruhanilər sui-qəsd təçkil etdilər və Nəsr öldürüldü. Onda Arslan-xan Mərvdən sultan Səncəri köməyə çağırdı. Arslan-xanın ikinci oğlu Əhmədin özünün Səmərqənddə qayda-qanun yaratmasına və qiyamçıları edam etdirməsinə baxmayaraq, sultan Səncər ordu ilə Məvarənnəhrə hərəkət etdi. Dost hesab olunan qonşunun köməyi işğalçı yürüşə çevrildi. Sultan Səncər Səmərqəndi mühasirəyə aldı və 1130-cu ildə onu tutdu. Arslan xan mühasirəyə alınmış şəhərdən çıxarılaraq Bəlxə göndərildi və çox keçmədən o orada vəfat etdi. 

1130-cu ildən sonra Səmərqəndi Qaraxanilər sülaləsindən xanların idarə etməsinə baxmayaraq, onlar artıq öz müstəqilliklərini itirmişdilər və əsasən həmin vaxtı öz qüdrətinin zirvəsində olan sultan Səncərin iradəsindən asılı idilər. 
Qaraxani və Səlcuq işğalları Məvarənnəhrə xeyli sayda türklərin köçməsinə şərait yaratdı. Bu türklərin böyük əksəriyyəti ordunun tərkibində idilər, ancaq sonradan bəzi rayonlarda onlar oturaqlaşaraq, oturaq həyat tərzinə keçirlər. 

1125-ci ildə şərqdən qarakitaylar gəldilər. Onlar əvvəlcə Çuquçak rayonunda yerləşdilər, sonra isə cənub-qərbdən də irəli gedərək Qaraxani paytaxtı Balasaqunu tutdular. Çjurçjenlərdən şimala qaçmış kidan nəslinin hakim nümayəndəsi Yelyuy Daşi Orta Asiya qarakitaylarını birləşdirdi və gurxan titulunu qəbul etdi, paytaxtı Balasaqun olan dövlət yaratdı. Gurxanların hakimiyyəti qərbdə Amudəryaya, şimalda Balxaşa qədər uzanırdı. Qarakitaylar türk dilini qəbul etdilər. XIII yüzilin əvvəlində qarakitayların dövləti türk-monqollar tərəfindən tutuldu, nəticədə onlar Qızıl Ordanın və Özbək xanlığının tərkibinə daxil oldular. Qarakitayların varisləri başqırdların, qazaxların, qırğızların, qaraqalpaqların, özbəklərin və dr.-nin tərkibində nəsillər təşkil etdilər. beləliklə, qarakitaylar Balasaqunu öz dövlətlərinin paytaxtı etdilər. buradan qarakitaylar Şaşa, Fərqanəyə, Zərəfşan və Qaşqadərya vadilərinə öz basqınlarını həyata keçirirdilər. 
1138-ci ildə qarakitay gurxanı Xocənd yaxınlığında sultan Səncərin yaxın qohumu olan Səmərqənd hakimi Mahmud xanı ağır məğlubiyyətə uğratdı. Lakin qarakitaylar ölkənin içərilərinə getmədilər, xərac almaqla kifayətlənib geri qayıtdılar. Ancaq sülh qısamüddətli oldu. 1141-ci ildə qarakitaylar yenidən Məvarənnəhrdə göründülər. Bu dəfə Qaraxanilər dövlətinin bütövlüyünü qorumaq üçün sultan Səncər gəldi. Mahmudun və Səncərin birləşmiş qoşunları SƏmərqəndin yaxınlığında, Katvan çölündə dayanmışdı. Başlıca qüvvələr sultan Səncərin əlində cəmləşmişdi. Səmərqənd ətrafındakı döyüş Səncərin tam məğlubiyyətilə başa çatdı. 

Qarakitaylar işğal olunmuş əraziləri öz üzərlərində möhkəmləndirmədilər, onu öz dövlətlərinin tərkibinə qatmadılar: onları Çin vergi sistemi qaydasında tətbiq etdikləri xərac, yəni hər həyətdən bir dinar daha çox maraqlandırırdı. Qarakitaylar hər vəchlə Qaraxanilərin pərakəndəliyini rəğbətləndirirdilər. Tədricən Məvarənnəhrdə Qaraxani dövləti mifə çevrildi, onun yerində isə xırda feodal mülkləri yarandı, özü də Qaraxani xanı faktiki olaraq, onların içərisində hətta birinci yerə iddia da edə bilmirdi. 

Xarəzmşah Məhəmməd 1210-cu ildə qarakitaylara qələbə çaldı. Qaraxani xanı Klıç Arslan ibn Klıç bu hadisədən sonra nəcib vassal qismində xarəzmşahın sarayına gəldi. Xarəzmşah onu yaxşı qəbul etdi və öz qızını ona ərə verdi. 1211-ci ildə gənclər böyük Xarəzm dəstəsinin müşayətilə toy karvanı ilə Səmərqəndə yola düşdülər. 
1212-ci ildə Səmərqənddə Xarəzmşaha qarşı üsyan baş verdi və həmin üsyanda onun kürəkəni xan Klıç da fəal iştirak edirdi. Xarəzmlilərin əksəriyyəti öldürüldü. Üsyan xəbərini alan xarəzmşah dərhal Səmərqəndə yollandı. Şəhər tutuldu və üç gün ərzində qoşuna qarət etməyə icazə verildi. Xarəzmşah sonuncu qaraxanini – Klıç-xanı edan etdirdi. Bununla bağlı Cüveyni yazırdı ki, onun arvadı olan Xarəzm şahzadəsi ərinin öldürülməsində israr etmişdi. 
Beləliklə, 1212-ci ildə Qərbi Qaraxani dövləti də süqut etdi. 
